
Сагына халкым моңлы Сәйдәшен! 
(Әдәби - музыкаль кичә)
     Кичәгә әзерлек барышында С.Сәйдәшевнең тормыш юлы һәм иҗаты өйрәнелә, сыйныфларда аңа багышланган тәрбия сәгатьләре үткәрелә, стена газеталарының махсус саны, бюллетеньнәр чыгарыла. С.Сәйдәшевнең җырлары, бию көйләре, маршлары туплана, аларны бергәләп тыңлау оештырыла. Ялгыз һәм күмәк башкару өчен җырлар өйрәнелә.

     Кичә үтәчәк зал, сәхнә матур итеп бизәлә. Сәхнәнең сул ягына композиторның рәсеме, аның астына Г.Кутуйның «Салих Сәйдәшев -татар музыкасының Тукае ул» дигән сүзләре язылган плакат беркетелә. Уң якта биш параллель сызык булып, нота станы сузыла. Аңа берничә нота языла.

     Сәхнәнен ун ягында пианино, аның өстендә шәм һәм бите ачылган ноталы китап. Бер укучы, чыгып, шәм кабыза.
Кичәнең барышы
     Кичә башланыр алдыннан, залда Салих Сәйдәшевнең «Совет Армиясе маршы»

янгырый. Музыка тына.

     Сәхнәгә 2 алып баручы чыга, журнал өстәле артына утыралар.
1 нче укучы. Татар халкының  10 гасырдан артык бай һәм катлаулы үткән юлында онытылмаслык урын алган, исемнәре тарих битләренә алтын хәрефләр белән язылган, безнең рухи тормышыбызның аерылгысыз өлеше, милли горурлыгыбыз булган дистәләрчә
талантлар - әдәбият һәм сәнгать даһилары, фикер ияләре, галимнәр, каһарманнар бар. Алар халыкның талантын да, олылыгын да, теләк-омтылышларын да, кайгы-шатлыкларын да, җиңү-фаҗигаләрен дә гәүдәләндергәннәр.

2 нче укучы. Ерак тарихыбызның юл башында олы багана булып калкып   торган,   милли-тарихи   тамырларыбызны   гәүдәләндергән шагыйрь һәм фикер иясе Кол Гали; Казан ханлыгының трагик язмышын батыр йөрәге аша үткәргән мәшһүр Сөембикә; галим һәм
мәърифәтче Ш.Мәрҗани; милли мәдәниятебез күгендә якты йолдыз булып янган, милләтнең иманы булган бөек шагыйрь Г.Тукай; татархалкының каһарман революционерлары М.Вахитов һәм М.Солтангалиев; татар әдәбиятының классигы, зур галим һәм җәмәгать эшлеклесе Г.Ибраһимов; Моабит төрмәсендә фашист гиль​отинасында башы киселгән герой - шагыйрь М. Җәлил; Сталин төр​мәләрен кичеп тә исән калган сәнгать батыры, мәшһүр рәссам Б.Урманче һ.б.

1 нче укучы. Үзенең 35 ел гомерен татар музыкасын үстерүгә багышлаган һәм гаҗәеп матур көйләр ижат иткән, халык күңелендә тирән урын алган талантлы композитор С.Сәйдәшев тә - әнә шулар белән янәшә тора торган шәхес. Аның исеме дә татар халкының рухи үсеш, мәдәни тәрәккыят тарихына алтын хәрефләр белән язылып куелырга тиеш.

2 нче укучы. Бу көннәрдә татар халкы, республика хезмәт ияләре сөекле композиторыбыз С.Сәйдәшевнең туган көнен бәйрәм итә. 7 миллионлы халык, кайда яшәвенә, кем булуына карамастан, үзенең сөекле композиторы алдында баш ия, аны олылый, хөрмәтли. Балалар бакчалары, мәктәпләр, мәдәният сарайлары Сәйдәш моңнарына күмелә.

1 нче укучы. Без бүген шушы олуг композиторыбыз хөрмәтенә бәйрәм кичәсенә җыелдык. Ул «Сагына халкым моңлы Сәйдәшен!» дип атала.
Скрипкада әкрен генә «Тургай» көе (Х.Фәткуллиннын «Күзләр» драмасыннан .    Рәисә җыры) янгырый. Ул көчәя, аннан әкренәя бара.
2 нче укучы. Сәйдәш моңнары. Алар синең йөрәгеңә үтеп керә дә иң нечкә хисләреңне уята. Бөтен барлыгыңны биләп ала, дәртләндерә, ашкындыра, уйландыра. Күңелең якты, омтылышлы уйлар белән тула. Сине яшәргә чакыра. Хәтта иң зарлы, иң хәсрәтле, күңелнететрәткән фаҗигале моңнары да яшәүнең мәгънәсен аңларга ярдәм итә.

1 нче укучы.  Әллә инде үзе исән чакта

                         Тәбрикләргә соңгы калганга, -
                         Әллә инде халык мәхәббәтен 
                         Шулай оста җырлый алганга, -
                         Миңа таныш көйләр арасыннан 
                         Сәйдәшнеке якын барсыннан, 
                         Минем телем әнкәй аның көен 
                         Откан чакта, диләр, ачылган. 
                         Ул көй, диләр, әгәр елга булса,

                         Сыймый агар иде ярларга.


                          Ул көй сеңгән улыма бишек итеп

                          Үреләчәк нәфис талларга.

2 нче укучы. Татар музыка культурасына нигез салучы беренче профессиональ композитор С.Сәйдәшев 1900 нче елның 3 дека​брендә Казанда туа. Аның әтисе Җамалетдин ага - чыгышы ягыннан крестьян, ул башта татар баеның кучеры, аннан соң вак сәүдәгәр була. 1900 нче елда кинәт үлеп китә. Әтисе вафат булып 15 көн үткәч, Салих дөньяга килә.

1 нче   укучы.   Салихның  әнисе  Мәхүпҗамал  апа  йомшак күңелле, чибәр, кешелекле, ягымлы, олы җанлы кеше була. Сәйдәшев әнисеннән әнә шундый сыйфатларны алган.

2 нче укучы. С.Сәйдәшев бик иртә, тормышының таңында ук, үз   юнәлешен   ачыклый:   ул   музыкант   булачак!   Бик   кечкенәдән гармунда, аннан пианинода уйнарга өйрәнә. 1914 нче елда ул Казан музыка училищесына укырга керә.

     Талантлы композитор Заһидулла Яруллин һәм заманында югары белемле рус музыкантлары аңа вакытында ярдәм кулы сузалар.

1 нче укучы. Гражданнар сугышы башлангач, 1919 нчы елда, үзе теләп, Кызыл Армиягә китә. Шул елларда үзенең композиторлык эшен башлап җибәрә.

2 нче укучы.   1922 нче ел. Үзен талантлы музыкант итеп танытып  өлгергән  С.Сәйдәшев  Татар дәүләт  академия театрына чакырыла, музыка бүлеге җитәкчесе һәм дирижер итеп билгеләнә, гомеренең соңгы елларына кадәр ул театр белән бергә яши.

1 нче укучы. С.Сәйдәшев - сәләтле пианист та. Аның матур, йомшак аһәңнәрдән торган төрле нәфис нюансларга бай уены аерылып тора. «С.Сәйдәшевнең бармаклары астында фортепиано җырлый иде», - дип искә ала Татарстанның халык артисты Ильяс Әүхәдиев.
1 укучы Н.Дәүлинең «Салих Сәйдәшев пианиносы» шигырен укый.

Бу бер гади, иске пианино 
Бик борынгы заман коралы. 
Ялгыз тора музей почмагында, 
Тынып калган инде кыллары.
Кем кулының эзе төшкән аңа,

Буяулары шиңеп тырналган. 
Күрәсеңдер, ярлы бүлмәсендә 
Тик матурлык булып тормаган. 
Кешеләр килеп, аңа карап тора, 
Хуҗасыннан инде юк хәбәр. 
Тузып беткән кара пианино 
Кызыктыра нигә бу кадәр?
Искә төшә шушы пианино. 
Янына ул килеп утырса, 
Нечкә генә бармаклары белән 
Баскаларга кинәт тотынса, 
Туктый иде узып баручылар 
Уйный, диеп, Салих Сәйдәшев. 
Оча иде кебек сандугачлар, 
Мең-мең төрле телдә сайрашып.
Гүя алар шушы зур тартмада 
Үзләренә оя корганнар. 
Җырлашырга кирәк чакларында
Тик Салихны көтеп торганнар. 
Әйе, гади иске пианино, 
Яңаларың торсын бер якта. 
Онытылмас дусның истәлеге –
Сагыну хисен кабат уята.
2 нче укучы. Сәйдәшевнең аеруча нәтиҗәле эшләгән чоры 1922— 1932 нче елларга туры килә. Ул татар сәнгате тарихында беренче мәртәбә яңа жанр - музыкаль драма жанрын башлап җибәрә.

     Атаклы татар драматурглары К.Тинчурин, Ф.Бурнаш, Т.Гыйззәт, Г.Кутуй, М.Фәйзи, Һ.Такташ белән дуслыкта 60 тан артык музыкаль сәхнә әсәре иҗат итә. К.Тинчуринның «Казан сөлгесе», «Зәңгәр шәл», «Кандыр буе»; М.Фәйзинең «Галиябану», Т.Гыйззәтнең «Наемщик» драмаларына язган көйләр С.Сәйдәшевнең композиторлык таланты​ның югары ноктасы була. Ә «Кандыр буе» драмасыннан монтерлар җыры «Без кабызган утлар» тиз арада популярлык казана. 
Хор «Без кабызган утлар» җырын башкара.
1 нче укучы. Талантлы композитор музыканың төрле жанр һәм формаларын үстерүгә юл алды. Халыкка 400 дән артык җыр, романс, биюләр, увертюралар бүләк итте. «Галиябану» һәм «Сүнгән йолдызлар» спектакльләренә язган увертюралар татар музыка сәнгатендәге беренче симфоник әсәрләр булып исәпләнә.
«Галиябану» җыры башкарыла.
2 нче укучы. С.Сәйдәшевнең иҗаты халык көйләре белән тыгыз бәйләнештә үсте. Аның әсәрләре халыкның кайнап торган тормышына аваздаш, аларда халык рухы, халык хисләре. Менә шуңа да Сәйдәшевнең моңнары халык күңеленә тирән кереп урнашканнар.
Ф.Бурнашнын «Хөсәен Мирза» драмасына язылган «Бибисара» җыры башкарыла. (Ә.Ерикәй шигыре, С.Сәйдәшев музыкасы.)
1 нче укучы. С.Сәйдәшев ижат иткән җырлар... Алар безнең милли мәдәниятебезнең бәяләп бетергесез байлыгы, Тукайча әйтсәк, һичкайчан тутыкмас җәүһәрләредер.
Т.Гыйззәтнең «Бишбүләк» пьесасыннан «Әй, күнелле өмәсе!» җыры башкарыла.  
     2 нче укучы. С.Сәйдәшев тынлы оркестр өчен маршлар да ижат итте.   «Каршылау  маршы»,   «Очрашу  маршы»,   «Сакай  маршы», «Совет Армиясе маршы», «Поход маршы» - әнә шундыйлар.

     1 нче укучы. Уйнап җибәр, дустым, 
                        Сәйдәш маршын, 
                        Күтәрелеп китсен күңелләр. 
                        Ни өчендер, белмим, башка көйләр 
                        Шушы кадәр дәртле түгелләр.
«Совет Армиясе маршы» башкарыла. Көй әкренәя.
     2 нче укучы. Марш Кызыл Армиянең 11 еллыгына багышлап язылган. Ул беренче тапкыр 1929 нчы елның 23 нче февралендә Татар академия театрында татар полкы солдатлары өчен башкарыла. Аны 60-70 кешелек оркестр башкара. Аңа С.Сәйдәшев үзе дирижерлык итә. Көчле дәрт, энергия, тормышчан рух белән сугарылган бу марш солдатларга бик ошый. Әсәр уйналып бетүгә, залдагы кызыл​армеецлар, аягүрә басып, композиторны бик озак алкышлыйлар. С.Сәйдәшевне полкның почетлы кызылармеецы итеп кабул итәләр, аңа солдат мундиры бирәләр.

     Күренекле полководец К.Е.Ворошилов бу маршка югары бәя бирә. Композитор үз исеме язылган алтын сәгать белән бүләкләнә.

     1 нче укучы.  Марш бүген дә хәрби парадларда һәм демонстрацияләрдә,  радио  һәм  телевидение  тапшыруларында,  концерт залларында көчле дәрт белән яңгырый. Кешене үстерә, күтәрә, яшәтә, омтылдыра торган илаһи рухлы музыка.

     2 нче укучы. 1934 нче ел. С.Сәйдәшев Мәскәү консерваториясе каршындагы Татар опера студиясенә укырга китә

     1 нче укучы. Мәскәүдә укып кайтканнан соң, С.Сәйдәшев яңадан актив иҗат эшенә керешә. Беренче татар операларына  этәргәч булып торырлык   бик   күп   музыкаль   драмалар   иҗат   итә.   «Наемщик» музыкаль   драмасының   икенче   редакциясен   эшли,   Т.Гыйззәтнең
«Бишбүләк»,   «Изге   әманәт»,   «Чын   мәхәббәт»,   Х.Фәткуллинның «Күзләр» драмасына музыка яза.
«Күзләр» драмасыннан «Хуш, авылым!» җыры башкарыла.

     2 нче укучы. Олы йөрәкле, кече күңелле, бала җанлы композитор балаларның да якын дусты була. «Мин үз гомеремдә балаларга «Сез» дип  эндәшкән  ике  кешене  беләм.  Берсе  - шагыйрь  Дәрдмәнд, икенчесе - С.Сәйдәшев. Безнең ишек алдында һәрчак бала-чага тулып ята иде. Сәйдәшев шуларның барысы белән дә    исәнләшә иде» дип искә ала Татарстанның халык артисты Х.Сәлимҗанов.

     1 нче укучы. Сугыштан соңгы елларда Салих ага балалар өчен уннан артык җыр яза: Г.Насрый шигырьләренә «Зәңгәр күл», «Дәү әни», «Бал корты»; Ш.Маннур шигырьләренә «Ямьле   җәй», «Яшь туристлар җыры» һ.б.
Хор «Яшь туристлар» җырын башкара.
     2 нче укучы. Ә «Укучылар вальсы» (М.Хөсәен шигыре) безне

хыял дөньясына алып кереп китә.
Вальс янгырый. Берничә пар вальс әйләнә.
     1 нче укучы. Композитор иң нәниләрне дә онытмый. Алар өчен дә матур-матур җырлар иҗат итә.
«Безнен дәү әни» җыры янгырый (Г.Насрый шигыре). 
2 нче укучы. 1950 нче елда С.Сәйдәшевнең тууына 50 ел, иҗади эшчәнлегенә 30 ел тулуга багышланган тантаналы кичә уздырыла. Сөекле композиторыбызга Татарстанның халык артисты дигән мактаулы исем бирелә.

1 нче   укучы.   1954   нче   ел,   февральнең   беренче   көннәре. С.Сәйдәшев шагыйрь М.Җәлилнең «Җырларым» шигыренә музыка яза. Герой -шагыйрьгә һәм халыкның яраткан музыкантына мәңгелек гимн булып яңгырый бу җыр. (Әкрен генә көй агыла башлый).
... Йомшак кына талгын җыр агыла. Аңарда Салих Сәйдәшевкә генә хас якты лирика. Авыруының каты булуын, үлеменең вакытсыз якынлашуын сизгәндәй, композитор гомер юлына йомгак ясый: дуслары-якыннары, матур тормыш, халкы белән саубуллаша төсле. Халык күңеленең иң нечкә кылларын тибрәткән композиторның соңгы әсәре бу.
Хор «Җырларым» ны башкара.
     2 нче укучы. 1954 нче елның 16 нчы декабре Мәскәүдән кайгылы хәбәр китерә:
                         Сәйдәш үлгән!

                         - Үлде, - диләр.

                        Ышанасы килми,

                        Юк, үлмәдең, җырчы, үлмәдең. –

                       Якты йолдыз күктә сүнде, - диләр,  
                        Юк, сүнмәдең, йолдыз, сүнмәдең.

                        - Дәртле җырың,

                        Моңың тынды,-диләр;


                        Юк, тынмады алар, тынмады,

                        - Моңлы сазың синең сынды, - диләр,
                       Юк, сынмады, җырчы, сынмады,
                       Мәңге яшәр аның моңнары!
     1 нче укучы. Кечкенәдән ятим калып, апасы белән җизнәсе тәрбиясендә үскән талантлы композитор нибары 54 ел гына яшәп калды. Ул, каты авырудан соң, Мәскәү хастаханәсендә үлде. Сәйдәшевне соңгы юлга озатуда бөтен Казан халкы катнаша. Халык ташкыны урамнарга сыймый. Автобуслар, трамвайлар туктап кала. Балконнар, тәрәзә төпләре, өй түбәләре халык белән тула. Халык елый. Сәйдәшкә кадәр шулай зурлап, барлык шәһәр халкы белән соңгы юлга озату бары тик сөекле шагыйребез Г.Тукай белән Һ.Такташка гына насыйп була.

     2 нче укучы. Сәйдәш үлде, ләкин кабатланмый торган якты талант, сөйкемле композитор халык йөрәгендә яши. Чөнки ул иҗат иткән көйләр үлемсез. Сәйдәш тә, нәкъ Тукай кебек, халыкның мәңге сүнмәс йолдызы булып калды.
     1 нче укучы. Үзе исән чакта бернинди премияләргә лаек була алмаган композитор, шагыйрь М.Хөсәен язганча, «Халык мәхәббәте лауреаты - сөеклебез Салих Сәйдәшев!»кә әверелде.

                      Бу - Шопен да, Бетховен да түгел,

                      Шулар заты, шулар кардәше,

                      Бу - татарның җир, табигать биргән 
                      Кабатланмас мәшһүр Сәйдәше!

     2 нче укучы. С.Сәйдәшевнең исемен мәңгеләштерү өчен халкыбыз шактый эшләр башкарды: әтисенең туган авылы Өбрәдә (элекке Дөбъяз, хәзерге Биектау районы), Казан шәһәрендә С.Сәйдәшевкә музей ачылды. Татарстан телестудиясе 6 кисәктән торган тулы метражлы төсле документаль фильм эшләде. Башкалабыз Казанда аңа һәйкәл салына. Әсәрләре өр-яңадан дөнья күрә. Чаллы шәһәрендәге 6 нчы музыка мәктәбенә С.Сәйдәшев исеме бирелде.

     1 нче укучы. Әйе, тормышта күп үзгәрешләр була. Таулар җимерелә, диңгезләр күчә. Кояш кала да, ай кала, йолдызлар кала.
Язылган китап кала, моң кала.

Халык яшәгәндә, Сәйдәш - мәңгелек. Чөнки аның музыкасы -халыкның җаны, аның җырлары - халыкның характеры. Шуңа күрә сагына халкым моңлы Сәйдәшен!

     2 нче укучы. Дәртле, моңлы, кыю авазларың

                             Мәңгеләште безнең күңелдә:
                             Син мәгънәви, рухи һәйкәл, Сәйдәш,
                             Миллионнарның күңел түрендә.


                 Тыңлый-тыңлый үсмер талантларың,

                             Яңаларның чая авазын,

                             Чын Тукаен безнең музыканың –

                             Сәйдәшкәен сагына Казаның. 
                             Киләчәккә барган юлыбызда 
                             Яңгырый синең якты тавышлар,
                             Адымнарын илнең җиңеләйтәләр . 
                             Синең җырлар, синең маршлар.
«Сәйдәш моңнары» җыры. (М.Хөсәен шигыре, Ә.Бакиров музыкасы.)

